
Shri Narada Stotra

શ્રીનારદસ્તોત્રમ્

ઉગ્રસેન ઉવાચ -

કૃષ્ણ પ્રવક્ષ્યામિ ત્વામેકં સંશયં વદ તં મમ ॥ ૧॥
યોઽયં નામ મહાબુદ્ધિર્નારદો વિશ્વવન્દિતઃ ।
કસ્માદેષોઽતિચપલો વાયુવદ્ભ્રમતે જગત્ ॥ ૨॥
કલિપ્રિયશ્ચ કસ્માદ્વા કસ્માત્ત્વય્યતિપ્રિતિમાન્ ॥ ૩॥
શ્રીકૃષ્ણ ઉવાચ -

સત્યં રાજંસ્ત્વયા  પૃષ્ઠમેતત્સર્વં વદામિ તે ।
દક્ષેણ તુ પુરા શપ્તો નારદો મુનિસત્તમઃ ॥ ૪॥
સૃષ્ટિમાર્ગાત્સુતાન્ વીક્ષ્ય નારદેન વિચાલિતાન્ ।
નાઽવસ્થાનં ચ લોકેષુ ભ્રમતસ્તે ભવિષ્યતિ ॥ ૫॥
પૈશુન્યવક્તા ચ તથા દ્વિતિયાનાં પ્રચાલનાત્ ।
ઇતિ શાપદ્વયં પ્રાપ્ય દ્વિવિધાઽઽત્મજચાલનાત્ ॥ ૬॥
નિરાકર્તું સમર્થોઽપિ મુનિર્મેને તથૈવ તત્ ।
એતાવાન્ સાધુવાદો હિ યતશ્ચ ક્ષમતે સ્વયમ્ ॥ ૭॥
વિનાશકાલં ચાઽવેક્ષ્ય કલિં  વર્ધયતે યતઃ ।
સત્યં ચ વક્તિ તસ્માત્સ ન ચ પાપેન લિપ્યતે ॥ ૮॥
ભ્રમતોઽપિ ચ સર્વત્ર નાઽસ્ય યસ્માત્પૃથઙ્મનઃ ।
ધ્યેયાદ્ભવતિ નૈવસ્યાદ્ભ્રમદોષસ્તતોઽસ્ય ચ ॥ ૯॥
યચ્ચ પ્રિતિર્મયિ તસ્ય પરમા તચ્છૃણુષ્વ  ચ ॥ ૧૦॥
અહં હિ સર્વદા સ્તૌમિ નારદં દેવદર્શનમ્ ।
મહેન્દ્રગદિતેનૈવ સ્તોત્રેણ શ‍ૃણુ તન્નૃપ ॥ ૧૧॥
॥ અથ શ્રીનારદ સ્તોત્રમ્ ॥

શ્રુતચારિત્રયોર્જાતો યસ્યાઽહન્તા ન વિદ્યતે ।
અગુપ્તશ્રુતચારિત્રં નારદં તં નમામ્યહમ્ ॥ ૧॥
અરતિક્રોધચાપલ્યે ભયં નૈતાનિ યસ્ય ચ ।
અદીર્ઘસૂત્રં ધીરં ચ નારદં તં નમામ્યહમ્ ॥ ૨॥
કામાદ્વા યદિ વા લોભાદ્વાચં યો નાઽન્યથા વદેત્ ।
ઉપાસ્યં સર્વજન્તૂનાં નારદં તં નમામ્યહમ્ ॥ ૩॥
અધ્યાત્મગતિતત્ત્વજ્ઞં ક્ષાન્તં શક્તં જિતેન્દ્રિયમ્ ।
ઋજું યથાઽર્થવક્તારં નારદં તં નમામ્યહમ્ ॥ ૪॥
તેજસા યશસા બુદ્‍ધ્યા નયેન વિનયેન ચ ।
જન્મના તપસા વૃદ્ધં નારદં તં નમામ્યહમ્ ॥ ૫॥
સુખશીલં સુખં વેષં સુભોજં સ્વાચરં શુભમ્ ।
સુચક્ષુષં સુવાક્યઞ્ચ નારદં તં નમામ્યહમ્ ॥ ૬॥
કલ્યાણં કુરુતે ગાઢં પાપં યસ્ય ન વિદ્યતે ।
ન પ્રીયતે પરાનર્થે યોઽસૌ તં નૌમિ નારદમ્ ॥ ૭॥
વેદસ્મૃતિપુરાણોક્તધર્મે યો નિત્યમાસ્થિતઃ ।
પ્રિયાપ્રિયવિમુક્તં તં નારદં પ્રણમામ્યહમ્ ॥ ૮॥
અશનાદિષ્વલિપ્તં ચ પણ્ડિતં નાલસં દ્વિજમ્ ।
બહુશ્રુતં ચિત્રકથં નારદં પ્રણમામ્યહમ્ ॥ ૯॥
નાઽર્થે ક્રોધે ચ કામે ચ ભૂતપૂર્વોઽસ્ય વિભ્રમઃ ।
યેનૈતે નાશિતા દોષા નારદં તં નમામ્યહમ્ ॥ ૧૦॥
વીતસમ્મોહદોષો યો દૃઢભક્તિશ્ચ શ્રેયસિ ।
સુનયં સત્રપં તં ચ નારદં પ્રણમામ્યહમ્ ॥ ૧૧॥
અસક્તઃ સર્વસઙ્ગેષુ  યઃ સક્તાત્મેતિ લક્ષ્યતે ।
અદિર્ઘસંશયો વાગ્મી નારદં તં નમામ્યહમ્ ॥ ૧૨॥
ન ત્યજત્યાગમં કિઞ્ચિદ્યસ્તપો નોપજીવતિ ।
અવન્ધ્યકાલો યસ્યાત્મા તમહં નૌમિ નારદમ્ ॥ ૧૩॥
કૃતશ્રમં કૃતપ્રજ્ઞં ન ચ તૃપ્તં સમાધિતઃ ।

નિત્યં યત્નાત્પ્રમત્તં ચ નારદં તં નમામ્યહમ્ ॥ ૧૪॥
ન હૃષ્યત્યર્થલાભેન યોઽલોભે ન વ્યથત્યપિ ।
સ્થિરબુદ્ધિરસક્તાત્મા તમહં નૌમિ નારદમ્ ॥ ૧૫॥
તં સર્વગુણસમ્પન્નં દક્ષં શુચિમકાતરમ્ ।
કાલજ્ઞં ચ નયજ્ઞં ચ શરણં યામિ નારદમ્ ॥ ૧૬॥
॥ ફલશ્રુતિઃ ॥
ઇમં સ્તવં નારદસ્ય નિત્યં રાજન્ પઠામ્યહમ્ ।
તેન મે પરમાં પ્રીતિં  કરોતિ મુનિ સત્તમઃ ॥ ૧૭॥
અન્યોઽપિ યઃ શુચિર્ભૂત્વા નિત્યમેતાં સ્તુતિં  જપેત્ ।
અચિરાત્તસ્ય દેવર્ષિઃ   પ્રસાદં કુરુતે પરમ્ ॥ ૧૮॥
એતાન્ ગુણાન્ નારદસ્ય ત્વમથાઽઽકર્ણ્ય પાર્થિવ   ।
જપ નિત્યં સ્તવં પુણ્યં પ્રીતસ્તે ભવિતા મુનિઃ ॥ ૧૯॥
॥ ઇતિ શ્રીસ્કાન્દે મહાપુરાણે પ્રથમે માહેશ્વરખણ્ડે નારદ
માહાત્મ્યવર્ણને શ્રીકૃષ્ણકૃત શ્રીનારદસ્તોત્રં સમ્પૂર્ણમ્ ॥

